
Nd. 301. lVefndarálit

um frumv. til laga um breytingu á sveitarstjórnarlögum nr. 43, 10. nóv. 1905, og 
lögum um breytingu á þeim lögum nr. 33, 2. nóv. 1914.

Frá allsherjarnefnd.

Nefndin hefir athugað frumvarp þetta og komist að þeirri niðurstöðu, að 
i því felist eigi meira jafnrjetti nje rjettlæti en í núgildandi sveitarstjórnarlöguni.

Vera má, að sveitarstjórnarlögunum sje á ýmsan hátt ábótavant, og ef 
svo er, fer best á því, að þau verði tekin fyrir og yfirskoðuð öll í einni heild, en 
miður heppilegt að smeygja inn smábreytingum, einkum þeim breytingum, sem 
skapa jafnvel meira misrjetti en lögin eiga í sjer fólgið nú.

Fyrsta gr. frumv. fer fram á, að hver sá maður, sem þegið hefir sveitar- 
styrk og hefir 4 börn fram að færa, hafi kosningarrjett og atkvæðisrjett um öll 
sveitarmálefni, ef styrkurinn nemur eigi meiru en 70 kr. með hverju barni, og 
gæti þetta í mörgum tilfellum rjettlæst og álitist sanngjarnt. En hins verður að 
gæta, að hjer getur 'staðið til hliðar annar maður, sem lika hefir 4 börn fram 
að færa og er hvorki óduglegri nje óskynsamari en hinn, en hefir vegna enn 
erfiðari kringumstæðna orðið að fá sveitarstyrk, sem nemur nokkru meiru en 
70 kr. — t. d. 75 kr. — fyrir hvert barn, og öðlast því ekki þessi auknu rjett- 
indi. Við þetta skapast misrjetti.

í annan stað getur komið fyrir, að maður fatlaður eða heilsulitill hafi 
færri en 4 börn, en verði vegna þeirra óhappa, að hann er ófær til vinnu, að 
leita á náðir fátækrasjóðsins, en geti ekki borgað á ári tuttugasta part af skuld 
sinni — jafnvel þó litil væri — og fari því á mis við kosningarrjettinn, og er þá 
enn misrjetti skeð.

Mörg fleiri dæmi mætti finna svipuð þessum, sem gera það órjettlátt að 
veita undanþágur á vissum sviðum. Verður eigi öðru við komið en að sami rjett- 
armissir gangi yfir alla, sem hafa þegið sveitarstyrk, meðan það verður ekki leitt i 
lög, að sveitarstyrkþegar hafi sömu mannrjettindi og aðrir, sem hans hafa ekki 
þurft að beiðast. En slikt kemur í bága við gildandi stjórnarskrá; svo að um það 
er ekki að ræða að sinni.

Óaðgengilegt þykir nefndinni einnig að samþykkja efni 2. greinar frumv. 
Telur rjettara að fara eftir ákvæðum gildandi sveitarstjórnarlaga og leggja auka- 
útsvör á eftir efnum;og ástæðum en að skattleggja »afla«, eins og hjer er farið 
fram á. Sá grundvöllur er afarhæpinn vegna mismunandi tilkostnaðar og uppgripa.

Fyrir því leggur nefndin til að frumvarp þetta verði felt.

Alþingi, 4. júli 1917.

